
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

খনির রাজা।




 এক গ্রামে এক বুড়ী থাক্ত। তার একটি মেয়ে ছিল, তার নাম ছিল মুরলা। মুরলা দেখ্তে খুব সুন্দর ছিল। কিন্তু সে তার মার কথা একটুও শুন্ত না। সে কেবল দামী দামী শাড়ী পরতে আর মিঠাই মণ্ডা খেতে বড় ভালবাসে। তার মা গরীব মানুষ, এসব কোত্থেকে পাবে? সে এত দামী জিনিষ কিনে দিতে পার্তই না, আর তাতে মুরলা ভারি খুঁৎ খুঁৎ কর্ত। তাই বুড়ীর মনে বড় দুঃখ ছিল।

 একদিন সে ব’সে ব’সে তার মেয়ের কথা ভাব্ছে আর, কাঁদ্ছে, এমন সময় যারপরনাই সুন্দর একটি মেয়ে এসে তাকে জিজ্ঞাসা কর্ল, “হ্যাঁ গা, তুমি কাঁদ্ছ কেন?” সেই মেয়ের পরনে রূপলী পােষাক, মাথায় তারার মালা। বুড়ী দেখেই বুঝ্তে পার্ল যে নিশ্চই কোন পরী হবে। সে বল্ল, আমার মেয়েটা বড়ই দুষ্টু হয়ে যাচ্ছে। সে কারাের কথা শােনে না। কেবল টাকাকড়ি আর সাজ পােষাক ভালবাসে। তাই আমি কাঁদ্ছি।” পরী বল্ল, “আচ্ছা, দেখি আমি তা’কে ভাল কর্তে পারি কি না।” এই বলে পরী চ’লে গেল। তারপর একদিন রাত্রে মুরলা ঘুমুচ্ছিল, বুড়ী তার পাশে জেগে শুয়েছিল। ঘুমের মধ্যে মুরলা খিল্ খিল্ ক’রে হেসে উঠল। সকালে উঠে বুড়ী তাকে জিজ্ঞাসা কর্ল, “কাল রাত্রে ঘুমিয়ে ঘুমিয়ে হাস্ছিলে কেন?

		 এই পাতা শেষ সম্পাদিত হয়েছে ১৪:৪৫টার সময়, ৯ সেপ্টেম্বর ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

